
Sinap i luhum a Biung

Ma-ag dau tu gabasdengaz ang a, hineza dau ka mapakadedaz tu
tastupakatuszang, heza tu tatini ka kanahipun ingtaa tu uvaz-aznanaz.
Patinganan nai ta tu Biung, nanu tu mopa ta sia Bununtuza ka ispatingangan,
ma-ag a tinustangusan tu uvaz-aznanaz a asa tu ispatinahaan qudasnanaz
matingaan.

Heza tu tastugani-an, tindankul a Biung haan bukzavdengaz. Saduu tu
mopin heza ka kingangaus istaa tindankul. Miliskin a Biung tu, mataliskang
saak a, mavia kis samanga saduu ki idadaza haan dihanin luhum tu,
kingangaus zaku-an i? Mililiskin naip a ni-i in magtu sisasaa, makanmanga
naip tinmamangmang tupa ki idadaza haan dihanin tu luhum tu, luhum,
tanam ata pentataip tu, simaq ata ka mastaan mataliskang?

Tonadiip in a gani-an tu na pentataip, miliskin a Biung tu, aih, na
pinve-uk asu. Tisga kalinluvluv, tupa Biung tu, ma-aq is panduu in a luvluv
a, na kitngaa in ata pentataip. Ma-aq mas kitngaa in pentataip a, tuza tu
Biung a kingangaus.

Mututusbut a Biung tindankul, tonahaan in haul bukzavdengaz,

samanga saduu tu iskatanhiku ang a luhum, kamingmiing magenan miliskin

tu, magtu qo saak pinve-un tu? Nanu tu na zaku ka mapinvai! mopa ta nepa
kamingmiing manahip miliskin haan is-aang a, ea haa! Heza gan a haan
tanangaus batu ka pantustusan i Biung a, panbesugaz naip haan nastu dalag.

Ni-i naip niapniap tu samugq is tonquvali in, samanga ka Biung saduu ki
diganin a, mavia tu minmopa ti ki, tupa itanhiku zaku-an a luhum i? Mavia
lopa ko tu itanangaus in zaku-an i? Masalagit a Biung tupa ki luhum tu,
luhum, na pinve-uk asu unis in!

Matingna ka Biung matinmananu tindankul, lusga tu ma-aq is samanga
naip a, saduu tu sidahda-un naip i luhum, sanavaiq naip masinap a, nanu tu
ni-i tu ulistulunan. Mavia saak tu ni-i tu magtu ulistulunan i? Zaku nopa ka
mastaan mataliskang ge! Madikla sia Biung a is-aang, makan-epzag haan
nastu dalaq tatangis.

I-ita in nepa mingansiap tu, samuqg is heza-an ata amin bunun i
pes-upa-an, ka-a tu kas-aang tu mateklas in matamasaz in. Ni-i tu sia simaq
mapinvai simag pinve-un, ma-aq haan nastu dalaq ti ka mastaan kadimanun
a, sia kis sinisnis ni-i tu mapakunivkuniv, minma-ag mapakunivkuniv i ni-i

tu tupa tu makanmapinvai ata sogabasgabas.

